ՀԻՄՆԱՎՈՐՈՒՄ
«ՄԻՋԱԶԳԱՅԻՆ ՊԱՅՄԱՆԱԳՐԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը
«Միջազգային պայմանագրերի մասին» ՀՀ նոր օրենքի ընդունման հիմքում ընկած է 2015թ. ՀՀ Սահմանադրության փոփոխությունների արդյունքներով 2018թ. նորընտիր նախագահի պաշտոնը ստանձնելու պահից պետական կառավարման խորհրդարանական ձևի վերջնական հաստատման և կառավարության դերի բարձրացման հետևանքով արտաքին քաղաքականության և միջազգային հարաբերությունների ոլորտում պետական գործառույթների վերաբաշխումը և դրանով պայմանավորված գործող ընթացակարգերի վերանայման անհրաժեշտությունը։
Նախագծով նախատեսված սկզբունքային փոփոխություններն են՝

- միջազգային պայմանագրի նախագծի վերաբերյալ Կառավարության որոշման ընդունում գերատեսչությունների կողմից լրամշակված և պայմանագրի մյուս կողմի հետ փոխհամաձայնեցված տեքստի առկայության դեպքում միայն, ի տարբերություն գործող պրակտիկայի, երբ Կառավարության որոշմամբ հավանության արժանացած տեքստը ենթարկվում է էական և սկզբունքային փոփոխությունների,
- պայմանագրի կնքման հարցում իրավասու գերատեսչության դերի և պատասխանատվության բարձրացում,
- Ազգային ժողովի կողմից միջազգային պայմանագրի վավերացումը, կասեցումը և չեղյալ հայտարարումը համապատասխան օրենք ընդունելու միջոցով, դրանով պայմանավորված պայմանագրի նախագծային և կատարման փուլերի ընթացակարգերի առավել խիստ պահանջների սահմանում,

- նախագահի կողմից միջազգային պայմանագրի հաստատումը, կասեցումը կամ դադարեցումը միայն կառավարության առաջարկի հիման վրա, 
- սահմանվում են վերպետական կազմակերպություններին անդամակցության և տարածքային փոփոխությունների հարցերը հանրաքվեով լուծելու համատեքստում այդ հարցերը կարգավորող միջազգային պայմանագրերի կնքման և ուժի մեջ մտնելու ընթացակարգեր,
- պայմանագրերը չեն դասակարգվում միջպետական, միջկառավարական, միջգերատեսչականի ելնելով այն հանգամանքից, որ միջազգային իրավունքում որպես միջազգային պայմանագրի սուբյեկտ հանդես է գալիս Հայաստանի Հանրապետությունը: Պայմանագրերի դասակարգման հիմք է ընդունվում դրանց՝ Ազգային ժողովի վավերացման ենթակա կամ Հայաստանի Հանչապետության նախագահի հաստատմանը ենթակա լինելու հանգամանքը  
- սահմանվում է վարկային և դրամաշնորհային պայմանագրերի կնքման և ուժի մեջ մտնելու դյուրացված կարգ
- սահմանվում է պայմանագրերի այնպիսի փոփոխությունների ուժի մեջ մտնելու դյուրացված կարգ, որոնք պայմանագրի առարկան, սկզբունքները և էական պայմանները չեն փոփոխում
- միջազգային պայմանագրի նախագծի տեքստերի կենտրոնացված թարգմանության խնդրի լուծում։
2. Առաջարկվող կարգավորման բնույթը
Առաջարկվող իրավական ակտով կարգավորվում են Հայաստանի Հանրապետության միջազգային պայմանագրերի կնքման, ուժի մեջ մտնելու, կատարման, փոփոխման․ գործողության կասեցման, դադարեցման, երկարաձգման և դրանց հետ կապված այլ հարաբերությունները: 
Օրենքի նախագծով Ազգային ժողովի, Կառավարության, Նախագահի և Սահմանադրական դատարանի գործառույթներին առնչվող հարաբերությունների համար պետք է լրացուցիչ կարգավորումներ նախատեսվեն նաև համապատասխան օրենքներով։ 
3. Նախագծի մշակման գործընթացում ներգրավված ինստիտուտները
Նախագիծը մշակվել է Հայաստանի Հանրապետության արտաքին գործերի նախարարության իրավաբանական վարչության կողմից կողմից: 
Մշակման նպատակով աշխատանքային փորձագիտական քննարկումներ են կազմակերպվել արդարադատության նախարարության, ֆինանսների նախարարության, պետական եկամուտների կոմիտեի մասնակցությամբ։

4.Ակնկալվող արդյունքը
         Նախագծի ընդունման արդյունքում կապահովվի 2018թ. Հանրապետության նորընտիր նախագահի կողմից իր պաշտոնի ստանձնման օրվանից հետո Հայաստանի Հանրապետության միջազգային պայմանագրերի կնքման, ուժի մեջ մտնելու, կատարման, փոփոխման․ գործողության կասեցման, դադարեցման և դրանց հետ կապված այլ հարաբերությունները:
ՏԵՂԵԿԱՆՔ

«ՄԻՋԱԶԳԱՅԻՆ ՊԱՅՄԱՆԱԳՐԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԻՐԱՎԱԿԱՆ ԱՅԼ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
«Միջազգային պայմանագրերի մասին» Հայաստանի Հանրապետության օրենքի ընդունման դեպքում անհրաժեշտություն կառաջանա փոփոխություններ կատարելու մի շարք իրավական ակտերում (համապատասխան նախագծերը կից ներկայացվում են):
ՏԵՂԵԿԱՆՔ

«ՄԻՋԱԶԳԱՅԻՆ ՊԱՅՄԱՆԱԳՐԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ և ԵԿԱՄՈՒՏՆԵՐԻ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ
«Միջազգային պայմանագրերի մասին» Հայաստանի Հանրապետության օրենքի ընդունման դեպքում պետական բյուջեում ծախսերի և եկամուտների էական ավելացումներ կամ նվազեցումներ չեն նախատեսվում:
